
		此页尚未校对
包乾坤形，載虛載靜，無死無生，縱〈音宗〉橫八表，神住三清，脫胎神化，炁鍊留形，形住於世，神超玉庭。云此至道，助爾通真，他年行滿，舉拔飛昇。」

無物原從有物，有形原附無形。無形生育炁精靈，父母合成一性。　只為時人溺慾，不知收攝之功。妄將性縱愛中傾，志士反觀基命。

基是父之靈氣，命繇母結成胎。胎靈凝聚太虛來，先要鍊神綿耐。　捉得金精牢固，自然春滿庭階。收春對景謾開懷，火燥神丹難載。

十月胎符溫養，於中法用屯蒙。胎胎轉制本相同，須要綿綿育性。　三載聖通默化，恤貧濟困修功。應符八卦是原根，法載丹書採用。

進火退符之道，何曾離了陰陽。時人妄說後天方，騙害富家著網。　好笑愚無智見，圖他法術高強。不知他有自稱王，肯把江山來讓。

有母方能有子，他娘怎比親娘。天分先後事乖張，不比尋常一樣。　銀是後天陰物，汞砂體豈純陽。纔臨爐火便飛揚，箇箇人迷家喪。

無母不成鉛氣，號為水底之金。將銀妄作母之根，盡被丹家誆哄。　有母不靈者此，明明附在諸經。閒觀金穀細論評，便是外丹究竟。

師判巳畢。時有天香馥郁，瑞氣浮庵，鶴鳴雲表，霞映庭幃，金花寶光敷坐，種種異祥驚應。滿村人各稽首，讚歎希有，禮謝而退。

